
TDD hasai ata husu atensaun husi PDD ba prokuradór sira ne’ebé falta iha 

julgamentu 
“JSMP apresia tribunál no husu PDD tenke toma konsiderasaun”  

 
Iha 24 Janeiru 2021, Tribunál Distritál Dili (TDD) adia prosesu julgamentu ba kazu tolu tanba 

prokuradór titular ba kazu sira ne’e la marka prezensa no laiha prokuradór seluk substitui. 

Nune’e, Tribunál Distritál Dili liuhusi juis titulár iha sala julgamentu deside hasai ata husu 

atensaun husi Xefi Prokuradór Distritál Dili ba prokuradór titulár sira ne’e1.  

 

“JSMP lamenta tebe-tebes tanba laiha prokuradór seluk mak substitui prokuradór titulár sira 

ne’ebé la marka prezensa iha prosesu julgamentu nune’e fó impaktu kazu tolu nia prosesu 

tenke adia. Maibé JSMP apresia ba tribunál tanba emidiata hasai ata hodi husu atensaun ba 

xefe PDD relasiona ho falta ne’e. Nune’e, JSMP husu ba xefe PDD atu toma konsiderasaun 

ba ata ne’e hodi evita akontese tan problema hanesan iha futuru,” dehan Sra. Ana Paula 

Marçal, Diretora Ezekutiva JSMP. 

 

JSMP kestiona tanba normalmente bainhira juis, prokuradór ka defensór ida la marka 

prezensa iha momentu sira nia oráriu julgamentu, sira tenke justifika razaun tanba-sa la 

marka prezensa. Ho justifikasaun antes ne’e, bele fó tempu ba kada instituisaun bele buka 

ema seluk hodi substitui autór tribunál ne’ebé la marka prezensa, nune’e prosesu julgamentu 

kontinua la’o no prinsípiu julgamentu simples, lalais, baratu no asesivel kontinua funsiona iha 

tribunál.  

 

Relasiona ho kazu tolu ne’e, iha sala julgamentu, juis husu deskulpa ba parte sira (arguidu, 

vítima no testemuña) ne’ebé marka ona prezensa iha tribunál tanba tenke adia sira nia kazu 

ba tempu seluk no esplika kona-ba razaun adiamentu katak laiha prokuradór seluk atu 

substitui prokuradór titulár sira ne’ebé la marka prezensa tanba moras no seluk tanba laiha 

justifikasaun. 

                                                           
1 Artigu 90 (3)Kódigu Prosesu Penál; Ministériu Públiku nia falta tenki fo hatene ba nia superior ierárkiku 



Kazu tolu ne’ebé tribunál adia mak ofensa ba intregridade fizika simples ho natureza violénsia 

doméstika 2 (rua) ho Númeru NUC. 0188/20.PCCIC no NUC. 0692/19.DICMR. Entretantu 

kazu ofensa ba integridade fízika simples 1 (ida) ho Númeru NUC. 0363/20.DICMR.  

 

JSMP mós nota katak husi kazu hirak ne’e parte sira mai husi munísipiu seluk ne’ebé iha 

tempu serka sanitáriu tenke gasta tempu barak hodi trata guia de viazen no mós swab inklui 

selu transporte hodi mai partisipa julgamentu.  

 

JSMP konsidera katak Ministériu Públiku hanesan instituisaun judisiáriu ne’ebé ho fasilidade 

no rekursu ne’ebé sufisiente kompara ho tribunál no defensoria públiku, nune’e presiza de’it 

mak oinsá jere rekursu ne’ebé iha hodi asegura reprezentasaun másimu hodi tulun vítima sira 

asesu ba justisa. 

